
Ди къуэш республикэхэм



№112 (24.550) 2023  ГЪЭМ  ФОКIАДЭМ  И  192

КъБР-м  щыIэ  УФСБ-м  къет

Зыгъэхьэзырар
БАГЪЭТЫР Луизэщ.

Дунейм
щыхъыбархэр

Адыгэбзэм  щыщщ

Губгъуэм  ущымыкъэрабгъэ,  унэм  ущымылIыхъужь.
Лъэпкъ Iущыгъэ:

Адыгэбзэр пхъуантэ 
мы тIэщIым хуэдэщ. Зы 
къыхэбгъуэтамэ, нэхъы-
бэж къыпхукъуегъэплъ. Урипсалъэ къу-
деймэ, зэбгъэщIэгъуэкIыжу жыIэкIэ 
хьэлэмэтхэр къыхэхуэнущ, Iуэху пщIырэ 
ухэплъапэмэ, и щхьэфэм телъу, ауэ 
 гулъытэ ямыгъуэтауэ псалъэ телъы -
джэхэр къыщIэщынущ. ХамэщI щыпсэу 
адыгэхэм зи цIэр фIыкIэ нобэми къра -
Iуэ Щоджэн Алий адыгэбзэр псынэ-
щIэжым щIригъэщхьыр арат. «Зэ къы-
щIэбгъалъэрэ ухэIубэмэ, къыпIуро Iэ-
фIэ, етIуанэу къыщIэбгъэбрэ ухэфмэ, 
узыIэпешэ, ещанэу къыхэпхым гуфIэ 
уещI», - жиIэрт тхьэмадэм. Апхуэдэу 
щIыжиIэн щхьэусыгъуэ иIэт Алий: езыр 
хъыбарIуатэ Iэзэт, тхыдэжьрэ пшына-
лъэу зыщыгъуазэм щIэи гъуни иIэтэ-
къым, зэ жиIам етIуанэу къыщытри-
гъэзэжкIэ, зэхыумыхахэр хигъэхъуэ-
журэ икIи щIэщыгъуэ гуэрхэр хилъхьэ-
журэ зэпигъэувэжырт. НэхъыжьыфIым 
и адыгэбзэм мащIэ зэIущIи хамэщIым 
щращIылIакъым. Абы и лIэужьыгъуэу 
жыпIэ хъунущ адыгэбзэм щыщ Iуэху-
гъуэхэм ехьэлIауэ Хэкуми мызэ-мытIэу 
къыщаIэт уэршэр дауэхэр.

ИЛЪЭС зыбжанэкIэ узэIэбэкIыжмэ, зы 
гуп дыгъэл сахэхуэгъат, лъэпкъ тхыдэмрэ 
IуэрыIуатэмрэ ехьэлIа гупсысэхэр щхьэж 
зэрыхузэфIэкIкIэ къыщригъэкIуэкIыу. Ауэ-
рэ «р» макъымкIэ къригъажьэу адыгэбзэм 
псалъэ хэту пIэрэ, жиIэри зы щIалэ 
щIэупщIащ. Зыкъомрэ гупыр ириныкъуэ-
къуащ абы, икIэм-икIэжым къызытеувы-
Iари нэхъыбэм зэдащIэ «рыгуэ» псалъэ-
ращ. Ари зищIыс дыдэр техуэрабгъуу 
 яхуэгъэнэхуакъым. Зыгуэр яхэплъхьэ 
 хъунут, арщхьэкIэ гупсысэм зэрызиукъуэ-
диин тегъэщIапIэрэ щIэныгъэрэ хуэны-
къуэти, псалъэмакъыр абдеж щыужьы-
хащ.

Дауи, нобэ зетхьэ бзэм укъыпкъ рып сэ-
лъыкIмэ, абы къызэщIиубыдэ Iуэхугъуэ 
куэд IэщIыб тщIынущ. Лъэпкъыр зэкъуэча 
зэрыхъуам зыкъом IэщIигъэхуащ, тхыдэ 
къэхъукъащIэхэм я ягъэкIэ нэхъыбэжи 
фIэкIуэдащ. Апхуэдэу щытми, къызэтена 
адыгэ псэлъэкIэхэр зи гугъу тщIа псынэ-
щIэжым хуэдэщ: зым имыхъумар адрейм 
деж къыщыбгъуэтыжыфыну Iэмал щы-
Iэщ. Дунейр цIыкIу зэрыхъуам икIи 
адыгэхэр зэрызэлъэIэсым я фIыгъэкIэ 
адыгэбзэ утыкум псалъэрэ жыIэгъуэу куэд 
къихьэжащ.

IуэрыIуатэ зекIуэхэм псалъэ куэд щытт-
хыжыну икIи щызэхуэтхьэсыну Iэмал 
диIащ. Апхуэдэу Интернетым и утыку 
зэмылIэужьыгъуэхэм псэлъэгъу къыщыт-
хуэхъуа, адыгэбзэр фIыуэ зыщIэ икIи ар зи 
IэщIагъэ ди лъэпкъэгъухэми я щхьэпэ 
къыдэкIащ. Абдеж щекIуэкIа псалъэма-
къхэм акъыл зэхэдзэкIэ Iэджэ адыгэбзи 
 дунейм къытригъэхьэжащ. Псом хуэмыдэу 
гъэщIэгъуэну зэхэтащ «р» макъымкIэ 
 къригъажьэ псалъэхэм ехьэлIа уэршэрыр. 
Интернетым къидгъэува текстым щызэ-
хуэдзысат «р»-кIэ къригъажьэу къэбэр -
дей адыгэбзэм хэт псалъэхэр икIи абдеж 
щытедгъэчыныхьат ар щыз зэрымыхъуар, 
зыгуэрхэри къыкъуэкIыжынкIэ хъунми 
дызэрыщыгугъри къыхэдгъэщат. Зэры-
жытIам хуэдэуи, Къэрэшей-Шэрджэсым и 
лъэпкъ телевиденэм хъыбарыщIэхэмкIэ и 
къудамэм и редактор, зэдзэкIакIуэ Брат 
Муратрэ усакIуэ гъэщIэгъуэн, егъэджа-
кIуэ Iэзэ Бемырзэ Зурабрэ зи гугъу                  
тщIы псалъэ Iэрамэр фIыуэ къагъэбэ-   
тащ.

Мы тхыгъэм и гугъу щытщIыркъым 
 псалъэхэм я къежьэкIэм, дытепсэлъы-
хьыркъым абыхэм я гъэпсыкIэм. Дэ щIэ-
джы кIакIуэм и пащхьэм итлъхьэр псалъэ 
хьэ зыру бзэм щызекIуэхэрщ (е щызекIуа-
хэрщ), гурыIуэныгъэ пыухыкIахэр къэ-
зыгъэлъагъуэхэрщ. Дыщогугъ ахэр адыгэ-
бзэм къыхэувэжыну, псалъалъэхэм къа-
щылъыс увыпIэри щагъуэтыжыну.

Рэгъу - фыгъуэ-ижэ зыхэлъ цIыхум щхьэ-
кIэ жаIэ, «фыгъуэгъу» псалъэм къикI дыдэ-

ращ мы хьэнэуэ иIэр. 
Адыгэбзэм куэд дыдэрэ 
къыщапсэлъу щыткъым.

Рэкхъэ//урэкхъэ - къэзэ уат хэм, зауэзэ-
рылIхэм я хьэдэхэр зыщIэлъ кхъэ, жыху-
иIэщ. Иорданием щыпсэуа хъыбарIуатэ 
МыгъуэлI Садыкъ и хъыбархэм къыхэхуа 
псалъэщ, нэгъуэщIыпIэ дыщрихьэлIа-
къым.

Рэш//арэш - шэдхэм я щIыIум тIатIагъэ 
хэлъу къытрищIэ псыпцIэ пIащIэ щхъуан-
тIэм аращ зэреджэр.

Рену - сыт щыгъуи, дапщэщи, зэпымычу, 
зэпымыууэ, жыхуиIэщ. Мы псалъэр адыгэ-
бзэ псалъалъэхэм ихуащ, иджырей адыгэ-
бзэми хэмыкIуэдыкIыжауэ щызокIуэ.

РуматI - и джабэр плъыжьу мэз цIырхъ-
хэм, чыцэхэм хэс бзу лъэпкъ цIыкIущ. 
Къэбэрдейм куэд дыдэрэ ущрохьэлIэ. 
«Пщэдджыжь жьыуэщIым дэушэ рума-
тIым гуащэм зыдеужь...», - кърегъажьэ 
ХьэтIохъущокъуэхэ я гуащэм и хъыбарыр 
Щоджэн Алий. УрысыбзэкIэ «зяблик» 
жыхуаIэращ. Псалъэр адыгэбзэм хъума 
щыхъуащ, псалъалъэхэми ихуащ.

Румыщу - шы ешам и гуащIэр зэщIи-
къуэжрэ щIэущыкIыу теуэгъуэм щыщу 
 къэнар икIужмэ, «румыщу нэсащ» жаIэ. 
Адыгэм шыр щызэрахуэу щыта лъэхъэ -
нэм бзэм лъэрыхьу хэта псалъэщ, Iузней -
лэ нэхъыжьхэм къаIуэтэж хъыбархэм но-
бэми ущрохьэлIэ.

РыIунэпцIий - шабзэшэм и пэм фIагъэ-
тIысхьэ гъущIыкIэ папцIэ.

Рыбжэ - зи псэр зытыну хьэзыр зауэлI -
хэм зэдыжаIэ уэрэд лIэужьыгъуэ. «Рыбжэр 
ежьэмэ, Псатхьэм уемыджэ», жаIэ.

Рыблэ - уэу (щхъухь) зимыIэ блэ лIэу-
жьыгъуэщ. «Рыблэ бзашэрэ мастэ уэурэ» 
жаIэ, узыщышынэм укъелу, узыщымы-
гугъам уихьыжынщ, жыхуаIэу.

Рыгуэ - мыхьэнэ зыбжанэ зиIэ псалъэщ: 
1. Хур гухъукIэ ягу, къыщIэщэщ гугъэр 
 гухъунэм из ящIри, хьэжыгъэр пхъашэу 
 къагъэнэнумэ, зэрыхэуэжым гухъущхьэкIэ 
йоджэ, хьэжыгъэр щабэ ящIынумэ, зэры-
хэуэжым, рыгуэкIэ йоджэ. 2. Зи кумбыгъэр 
мыкуу гухъунэ лъахъшэм щхьэкIи апхуэдэу 
жаIэ.

Рыжь - жьы хъуа, ауэ зи къару иджыри 
илъ цIыху. ЦIыху рыжьщ, жьырытэджщ, 
жаIэ.

РытI – хуэпсыгъуэ кIыхьу етIэкIа кумб, 
урысыбзэкIэ «траншея», «окоп» мы хьэ нэ-
хэр иIэщ.

РыуатI - псыпцIэ сэбсэтIым (шэдым) 
хэфыхь удзымрэ ятIэмрэ къахэкI гъэ сы-
ныпхъэм, «торф» жыхуаIэм, адыгэбзэкIэ 
аращ зэреджэр.

Рыуд - зауэ хъуамэ, мывэкъалэхэр, быда-
пIэхэр зэрагъэщащэ Iэщэ лIэужьыгъуэ.

И мыхьэнэ дыдэр тхузэхэмыгъэкIауэ, ауэ 
IуэрыIуатэм дыщрохьэлIэ «рыбжьэ» пса-
лъэми. Куэшхьэблэ щыщ Лъеиншэ Iэулэ-
дин дигъэтхыжа къебжэкIым ущрохьэлIэ 
абы. Мис а пычыгъуэр:

Дзадзэрэ Дзадзурэ зэш-зэшыпхъукъэ, 
жи,

Дзадзэ Iэгъэужьыркъэ,
Лагъэ гъэрыбжьэкъэ,
Къаз рэгъалэкъэ,
Дзадзур пхъащIэ Iэзэкъэ, зиунагъуэ.
Iэбжьэр егъалъэкъэ,
Iэшэкъур егъэнщIкъэ.
Бзэмрэ псэлъэкIэмрэ фIыуэ зэщхьэ-

щокI. ЦIыхум къипсэлъыр фIыуэ нэхъ ма-
щIэщ зэрыпсалъэ бзэм къызэщIиубыдэм 
нэхърэ. Арыххэуи, жыIэгъуэм хэтлъхьэфы-
ну псалъэхэри зыхэпщIэу нэхъ мащIэщ. 
Лъэпкъым къыдэгъуэгурыкIуа IэщIагъэ-
хэр, щIэныгъэ зэмылIэужьыгъуэхэр, псэ-
лъэкIэхэр щыкIуэдыжым е гуащIэмащIэ 
щыхъум деж, псалъэхэри бзэм хокIуэ-
дыкIыж е яIэщIоху. Аращ ахэр псалъалъэ 
щIигъэзэгъапхъэр, я мыхьэнэхэр гъэнэхуа-
уэ тхыгъэу щIэхъумапхъэр. Арыххэуи, мы 
тхыгъэм къыщытхьа псалъэ Iэрамэм 
иджыри къызэрыхэхъуэнум шэч къытет-
хьэркъым.

ТАБЫЩ  Мурат,
«Адыгэ псалъэ» газетым

и щIэныгъэ обозреватель.

(КIэухыр. ПэщIэдзэр 1-нэ нап.)

Мейкъуапэ къалэм и утыку нэ-
хъыщхьэм 2012 гъэм япэ дыдэу щра-
гъэкIуэкIа махуэшхуэм и купщIэкIи, и 
теплъэкIи зиужьащ, Iуэхугъуэ хьэ-
лэмэт куэди къыхыхьащ. Дахъуэ губ-
гъуэм щагъэуват лъэпкъ пщIантIэхэр, 
абы къыщызэIуахат кхъуейм къы-
дэкIуэу, нэгъуэщI гъэшхэкIхэри, хьэп-
шып цIыкIухэри, саугъэт хьэлэмэтхэ -
ри щащэ жармыкIэхэр. Щыкуэдт 
лъэпкъ IэфIыкIэхэу тхъурыжьыр, хьэ-
лыуэр, зэкIэрысыр, хъарбыз фор, 
апхуэдэуи лэкъумыр, лыр, пIастэр, 
шыпсыр. Лъэпкъ пщIантIэхэм бы сым-
хэм ирагъэблагъэрт махуэшхуэм 
 къекIуэлIахэр, адыгей кхъуейм и лIэу-
жьыгъуэхэм хьэлэмэту къахутеп-
сэлъыхьу, ар куэду зытет Iэнэ къы-
хуащтэу. Языныкъуэ пщIантIэхэм 
 унэгуащэхэм щагъэлъэгъуащ кхъуей 
зэрыхах щIыкIэр. Абдеж щыхахагъа-
щIэ кхъуей хуабэр, шэжыпс къы-
зыпыжыр, дауи, IэфIыщэт.

Лъэпкъ пщIантIэхэм дыхьэурэ 
абыхэм махуэшхуэм къыщыхузэра-
гъэпэща Iуэхугъуэ псоми, гъэлъэ-
гъуэныгъэ гъэщIэгъуэнхэри кхъуей 
хэхынымкIэ мастер-классхэри яхэту, 
щыгъуазэ зыхуащIащ республикэм, 
абы и къалащхьэмрэ хиубыдэ щIы-
пIэхэмрэ я пашэхэм. ЩIыналъэм и Iэ-
тащхьэм хуэдэу, дауэдапщэм жы-
джэру хэтащ ахэр. ЦIыхухэм уа хэп-
лъэмэ, гу лъыптэрт АР-м щэнхаб-
зэмкIэ и министр Iэулъэ Юрэ, АР-м 
Лъэпкъ Iуэхухэм, хамэщI щыпсэу ди 
лъэпкъэгъухэмрэ хъыбарегъащIэ 
 IэнатIэхэмкIэ и комитетым и пашэ 
Щхьэлахъуэ Аскэр, Мейкъуапэ къа-
лэм и администрацэм и Iэтащхьэ 
 Митрофанов Геннадий сымэ, нэ-
гъуэщI къэрал къулыкъущIэхэри жы-
лагъуэ зэгухьэныгъэхэм я лIыкIуэхэри 
махуэщIым кърихьэлIахэм епсэ лъы-
лIэу, Iуэхум ехьэлIа хъыбар хьэ лэ-
мэтхэр ираIуэтылIэу зэрахэтым. 

КъинэмыщIауэ, Адыгей кхъуейм и 
фестивалым хэтащ АР-м Лъэпкъ щэн-
хабзэмкIэ и центрым и IэщIагъэлIхэр. 
Абыхэм къызэрагъэпэщащ лъэпкъ 
IэпщIэлъапщIагъэмкIэ, IэрыщI гъуаз-

джэмкIэ гъэлъэгъуэныгъэ-жармыкIэ 
хьэлэмэт. Центрым и лэжьыгъэм щы-
гъуазэ зыхуэзыщIа республикэ Iэтащ-
хьэми адрей къулыкъущIэхэми а 
 псори хуабжьу гунэс ящыхъуащ. Гъэ-
лъэгъуэныгъэм кърахьэлIа хьэпшып 
хьэлэмэтхэм ящыщт пхъэм, мывэм, 
ятIагъуэм къыхэщIыкIахэр, апхуэдэуи 
дыщэидэ хьэпшыпхэр, сурэтхэмрэ 
Iэмэпсымэ гъэщIэгъуэн цIыкIухэмрэ. 
Абдеж дыдэм IэпщIэлъапщIэхэм 
 щрагъэкIуэкIащ мастер-классхэр. 
Тхы пхъэщIыпхъэ зыхэлъ хьэпшып 
 дахэхэр пхъэм къыхиIущIыкIащ бжьэ-
д ыгъу щIалэ Къуэстэкъуэ Руслан, 
адыгэ арджэн екIу абдеж щызэIуи-
щащ абазэхэм ящыщ Даур Рэмэзан, 
дыщэидэмкIэ дерс гъэщIэгъуэнхэр 
ирагъэкIуэкIащ зи Iэпэм дыщэ къы-
пыщхэу кIэмыргуей пщащэ Сет Со-
фят, шапсыгъ бзылъхугъэ Мыгу Ру-
заннэ, къэбэрдей цIыхубз БытIэ Азэ 
сымэ, урыс лъэпкъым щыщ Волгин 
Александр ятIэгъэкIыргъкIэ ятIагъуэм 
кхъуэщын пщэ псыгъуэ ныбэф да-
хэкIей къыхищIыкIат. Махуэшхуэм 
 кърихьэлIа куэдым ягу ирихьащ адыгэ 
лъэпкъ псэукIэр зи лъабжьэ, бгъэIэп-
хъуэ хъу унэ-музейр. «Лъэужь» фIэ-
щыгъэр зиIэ а лъэпкъ проектым и 
жэр дэмщIакIуэри къызэзыгъэпэща -
ри «Матэ» адыгей кхъуей лIэужъьы-
гъуэр щащI IуэхущIапIэм и унафэщI, 
беслъэней хьэрычэтыщIэ щIалэ жы-
джэр ЦыщIэ Къазбэчщ. 

Фестивалым утыку къришат адыгэ-
хэм я мызакъуэу, къэралым щыпсэу 
лъэпкъхэм я лIыкIуэ куэд. ЖыпIэну-
рамэ, гуфIэгъуэр хъуат лъэпкъ зэныб-
жьэгъугъэм, зыузэщIыныгъэм я ма-
хуэщI. 

А псоми къадэкIуэу фестивалым и 
утыкушхуэм щекIуэкIащ Шу Хасэм 
къызэригъэпэща шыгъажэ, кхъуейм-
рэ адрей лъэпкъ шхыныгъуэхэмрэ 
ятещIыхьа зэпеуэ зэмылIэужьыгъуэ-
хэр, сабийхэм папщIэ зэхьэзэхуэ хьэ-
лэмэтхэр, аттракционхэр лэжьащ, 
цIыху куэд зыхэта кхъуейплъыжь кIэ-
рыщIэ гъэщIэгъуэныр, нэгъуэщI Iуэху-
гъуэхэри. Республикэм и Джаджэ 
 районым гъэшхэкIхэм щелэжьу щыIэ 
заводым и IэщIагъэлIхэм къыхалъ-

хьэри, мыгъэрей фестивалым хьэ-
лэмэту щызэпеуащ кхъуей зы фIэфI-
хэр. IуэхущIапIэм гъэунэхуныгъэхэр 
щрагъэкIуэкI и лабораторэм и пашэм 
и къуэдзэ Гъурыжь Маринэ зэры-
жиIамкIэ, заводым и унафэщIхэм я 
жэрдэмым тету, мыбдеж щрагъэ кIуэ-
кIащ адыгей кхъуейр зэгъусэу шхы-
нымкIэ цIыху куэд зыхэта флэшмо-
быр. Грамм 70 - 100 хъууэрэ зэпагъэ-
лъэлъа кхъуей Iыхьэ цIыкIухэр зэпеуэу 
зэдашхащ махуэщIым къекIуэлIахэм 
ящыщу цIыху 254-м. Хэт нэхъ псын-
щIэу нэхъыбэ имышрэ, жаIэу къыхалъ-
хьа зэхьэзэхуэм щытекIуар бгъэ-
нэIуэну тынштэкъым, атIэми, апхуэ-
диз цIыху зыхэтар хьэлэмэтт икIи 
гукъы дэжыр къэзыIэтт. Нэхъыщхьэра-
щи, эксперт-кIэлъыплъакIуэхэм зэры-
жа  IамкIэ, абдеж щагъэуващ кхъуей 
зэ гъусэу шхынымкIэ урысейпсо ре-
корд. Ар иратхэнущ «Урысейм щагъэу-
ва  рекордхэм я тхылъым». 

КъыкIэлъыкIуэ махуэми пащащ 
 гуфIэгъуэм. Iуэхум и кIэухыу хэIущIыIу 
ящIащ абы къыщызэрагъэпэща зэ-
пеуэ зэмылIэужьыгъуэхэм, гъэлъэ-
гъуэныгъэхэм пашэ щыхъуахэр. Ап-
хуэдэхэт лъэпкъ пщIантIэхэм я нэ-
хъыфIу къалъыта Куэшхьэблэм щыщ-
хэм къызэрагъэпэщар, ерыскъы нэхъ 
IэфI дыдэ зыпщэфIауэ къалъытахэу 
Адыгейск къалэм щыщ Хьэкужь За-
мирэрэ Джаджэ районым и лIыкIуэ 
Гъыш ФатIимэтрэ. Тохъутэмыкъуей 
районым щыщ Ачмыжь Мысырхъан 
хуагъэфэщащ «Адыгей кхъуей нэ-
хъыфI дыдэу зыщI» саугъэт лъапIэр. 

ГуфIэгъуэр щекIуэкIа Iуэхугъуэ псо-
ри къызэщIикъуэжу, абы къекIуэлIа 
журналистхэм иужькIэ яхуэзащ 
 КъумпIыл Мурат. ЗэфIагъэкIа лэ-
жьыгъэмкIэ арэзы хъуа Iэтащхьэм 
фIыщIэ яхуищIащ ар къезыхьэлIа 
 псоми. Абы зэрыжиIамкIэ, фести-
валым дяпэкIи пащэнущ, «Адыгей 
кхъуей» фIэщыгъэ цIэрыIуэр нэхъри 
нэхъ хэIущIыIу ящIу. ДяпэкIэ ар щра-
гъэкIуэкIынущ, Iэтащхьэм и псалъэм 
къызэрыхигъэщамкIэ, Щхьэгуащэ 
(Белая) псым и сэмэгурабгъу Iуфэм 
къедза Дэгъуэкъуэ губгъуэм деж. Мы 
зэманым абы щокIуэкI ухуэныгъэ 

лэжьыгъэ зэмылIэужьыгъуэхэр. 
КъумпIылым жэуап яритащ журна-

листхэм зэрызыхуагъэза упщIэхэм. 
Фестивалым ирагъэблэгъа, «Адыгэ 
псалъэ» газетым и редактор нэ-
хъыщхьэ Жыласэ Заурбэч и упщIэр 
теухуат «Адыгей кхъуейм и фестива-
лым» и гъунапкъэхэр нэхъри ишэ-
щIыным - гъунэгъу адыгэ щIыналъэ-
хэри абы къыхэгъэхьауэ, зэхуэсми 
«Адыгэ кхъуейм и фестиваль» фIэ-
щыгъэр епт щхьэ мыхъурэ? Абы и 
жэуапу щIыналъэм и Iэтащхьэм жи-
Iащ «Адыгей кхъуей» фIэщыгъэр къэ-
рал псом цIэрыIуэ щыхъуа сату фIэ-
щыгъэу зэрыщытыр икIи юридическэ 
и лъэныкъуэкIэ къару зэриIэр. «Абы 
къыхэкIыу фестивалым и цIэр ап-
хуэдэу къанэмэ, нэхъыфIщ, атIэми, 
«Адыгэм хьэщIэ и щIасэщ», - жы-
хуиIэращи, ди гуапэщ ди къуэш 
Къэбэрдей-Балъкъэрри Къэрэшей-
Шэрджэсри абы къыхыхьэмэ», - къы-
хигъэщащ КъумпIылым. 

Фестивалыр ягъэдэхащ абы и           
утыкухэм къыщызэрагъэпэща кон-
церт зэмылIэужьыгъуэхэм. Iуэхум жы-
джэ ру хэтащ «Мейкъуапэ и пшэплъ-
хэр» творческэ гупыр, республикэм и 
ар тистхэр, нэгъуэщIхэри. Ди респуб-
ликэм икIауэ концертым хэтащ зи 
уэрэдхэр куэдым фIыуэ ялъагъу, Кав-
казым и артист вагъуэхэм халъытэ 
Хъыжьрокъуэ СулътIан. Iэгуауэш-
хуэхэм щIэту адыгэ щIалэм игъэзэщIа 
уэрэдхэм гур къызэщIаIэтэрт, псэр 
яхьэхурт, лъэр ягъэжанырт. 

Лъэпкъ шхыныгъуэм и щIыхькIэ 
 зэхаша махуэшхуэм къримыхьэлIэ-
фахэм папщIэ «эфир занщIэ» къы-
щызэрагъэпэщат «Вконтакте» Интер-
нет напэкIуэцIым. 

МахуитIкIэ екIуэкIа гуфIэгъуэр зэ-
хуащIыжащ адыгэ джэгу екIукIэ. 
ИужькIэ пщыхьэщхьэм хьэрэкIытIэ 
зэмыфэгъухэр ягъэлъэтащ. Абы хэ -
тахэм фэеплъ сурэт куэд зытрагъэ-
хащ, а Iуэху дахэм и гукъэкIыж хъун 
хуэдэу. 

КЪАРДЭН  Маритэ. 
Налшык - Мейкъуапэ -

Налшык.

Сом зы мелард 
яутIыпщынущ

УФ-м и Правительствэм сом 
зы мелардым нэс хухихынущ 
Ма риуполь и кхъухь тедзапIэр 
зэгъэпэщыжыным.

КЪЭРАЛЫМ и Iэтащхьэм пщэ-
рылъ ищIащ УФ-м къыхыхьэ-            
жа щIыналъэщIэхэм ис хэм я 
псэукIэр Урысейм и адрей щIы-
пIэ хэм щыIэхэм къакIэры мыхуу 
ящIын хуейуэ.

УФ-м и Правительствэм и 
УнафэщI Мишустин Михаил 
къыхигъэщащ Азов тенджыз 
псом хьэлъэзешэ кхъухь тедза-
пIэу иIэр Мариуполь зэрыхуэ-
зэр. АбыкIэ зэпраш ухуэныгъэм 
къыщагъэсэбэп тонн минхэмрэ 
хьэрычэт Iуэхумрэ цIыхухэмрэ 
папщIэ мыхьэнэшхуэ зиIэ нэ-
гъуэщI хьэпшыпхэмрэ.

Ауэ Мариуполь тедзапIэм и 
щытыкIэр мы зэманым щIа-
гъуэкъым, зэгъэпэщыжын 
 хуейщ. Гулъытэ зыхуэщIыпхъэ-
хэм ящыщу къагъэлъагъуэ 
 гъущI гъуэгумрэ абы и къэу-
выIэпIэмрэ, электрокъарур те-
зыгуашэ ухуэныгъэр, лъэща-

ЛъэщыгъэкIэ зи хэкур зра-
гъэбгына ди лъэпкъэгъухэм я 
псэр мыбыкIэ къоIэ, дыкъэкIуэ-
жащэрэт жаIэу. Языныкъуэхэ  -        
ри яхэшыпсыхьыжащ зыхэс 
лъэпкъ хэм, ди жагъуэ зэрыхъун-
щи. ХьэщIэу хэкужьым къа кIуэ-
хэри мащIэкъым. 

ИНТЕРНЕТЫМ адыгэ Iуэху щы-
зезыхуэхэм я напэкIуэцIхэм ящыщ 
зым сыщрихьэлIащ цIыху гъэ-
щIэгъуэн. Ар илъэс тIощIрэ тIурэ 
ипэкIэ Сирием къиIэпхъукIыжа 
КIэрэф Хъалидщ.

Хъалид цIыху гуащIафIэщ икIи 
хэкупсэщ. «Си хэкум, си лъэпкъым 
папщIэ си псэр схуэтынущ!» - жеIэ 
абы. И ныбжьыр илъэс 24-м иту 
къэкIуэжащ, «си хэкужь - пхъэжь 
мафIэ!» - жиIэри.

ИщхьэкIэ зи гугъу щысщIа Ин-
тернет напэкIуэцIыр кьызэIузыха-
ри аращ. Абы итхэр дыщызэпса-
лъэм, тщыщ гуэрым хъыбар ди-
гъэщIащ Тыркум и Анталие къа-
лэм мы лъэхъэнэм щыпсэу ди 
лъэпкъэгъу Безыр Зэбит ди рес-
публикэм къызэрыкIуамкIэ. Зде-
кIуэлIар Нарткъалэ дэс и Iыхьлы 
Безыр Iэхьед дежт. Хъалидрэ сэрэ 
мурад тщIащ лъагъунлъагъу ды-
кIуэну, зэдгъэцIыхунщ, и лъэр и хэ-
кужь къыщIрихьэжар, и гурыгъу-
гурыщIэхэр зыхуэдэмкIэ деуп-
щIынщ, жытIэри. 

ДызэрыкIуэнум щыгъуазэ тщIа 
Зэбит къытпэплъэу щыст. Ды-
къызэрилъагъуу, лIышхуэм и нэпс-
хэр къыфIекIуащ. ЛIы и хьэлтэ-
къыми, псынщIэуи игъэпщкIу-
жащ. А псор и нэгум къизджыкIащ, 
фIэхъус-сэламыр щызэтхым. 

- Сыту дэгъуэу сывгъэлъэпIа, си 
лъэпкъэгъу дыщэхэ! Сыту куэду 
сывгъэгуфIа! Нобэ нэхъ гугъуехь 
Тхьэм къывимыткIэ! - жиIэурэ, 
къы дэхъуэхъуащ Зэбит. Зыкъыт-
щигъэнщIыртэкъым. 

И гухэлъ-гурыщIэхэм дыщы-
щIэупщIэм, къыхигъэщащ зэрыхэ-
купсэр. 

- Сэ гукъеуэ нэхъыщхьэу сиIэр си 
Хэкужь сызэримысыжырщ. Сызэ-
рыцIыкIу лъандэрэ абы и таурыхъ 
сыщIэдэIуу сыкъэхъуащ. Си нэ 
къыхуокI икIи согугъэ къэгъэзэ-
жыныр зэгуэр къызэхъулIэну, - 
жеIэ Зэбит. - Си адэм Хэкужьым и 
нэр къыхуикIыу дунейр ибгынащ. 
«Фи къуэшхэр зэвгъэгъуэтыж!» 
псалъэр си щхьэм щызежэрти, 
абы и лъэIур зэ теуэгъуэкIэ къы-
зэхъулIауэ согугъэ. Си къуэшхэр 
зэзгъэгъуэтыжащ, 1984 гъэ лъан-
дэрэ дызэкIэлъокIуэ. Си псэр пыт-
мэ, Хэкужьым къэзгъэзэжыпэ-
нущ…

АдэкIэ мыбдежым къыщыт-
хьынщ Зэбит иужьым телефонкIэ 
къыджиIахэм ящыщ пычыгъуэхэр:

«Ди адэр Тыркум щыIэ Къайсэр 

Адыгей  кхъуейм  и  махуэшхуэ

пIэхэр, гъэтIылъыпIэхэр, авто-
мобиль зекIуапIэхэр.

- Мы Iуэхум тедгъэкIуэдэну 
мылъкур сэбэп хуэхъунущ пор-
тым кърашалIэмрэ Iуашымрэ 
нэхъыбэ щIыным, Урысей ип-
щэм и транспорт зэпыщIэны-
гъэр нэхъыфI хъуным. Иужь-
рейм, шэч хэмылъу, мыхьэ-
нэшхуэ щиIэщ псэупIэ ухуэ-
ныгъэми, промышленнэ 
Iуэху щIапIэхэр зыхуей хуэзэу 
гъэлэжьэнми, цIыхухэр зыхуей-
хэмкIэ къызэгъэпэща хъунми, - 
дыщIигъуащ УФ-м и Прави-
тельствэм и УнафэщIым.

Iуащхьэмахуэ зыщаIэт

ЗыплъыхьакIуэ Конюхов 
Фёдоррэ спортымкIэ дуней-
псо классым и мастер Потап-
кин Игоррэ фокIадэм и 15-м 
паралеткIэ Iуащхьэмахуэ лъа-
пэ  метр 4687-м нэскIэ зы-
щаIэтыфащ. Абыхэм дунейпсо 
рекорд ягъэуващ. 

СЫХЬЭТИ 7-рэ дакъикъэ 17-м 
кхъухьлъатэзехуэхэм зыщаIэ-

Яхуэфащэ увыпIэр
егъэгъуэтыжыпхъэщ

«Кавказ Ищхъэрэм и Россети» IуэхущIапIэм и «Къэббалъкъэнерго» къуда -
мэм Iуащхьэмахуэ щIыналъэм и энергосеть IэнатIэр сыт и лъэныкъуэкIи щIы-
махуэм хуигъэхьэзыращ, комплексыр зэрылэжьэн хуей мардэм щIрагъэгъун 
 хуей хъуми, щIэгузэвэн щымыIэу.

IУАЩХЬЭМАХУЭ лъапэр альпинизмэмкIэ, туризмэмкIэ, бгым лыжэкIэ къежэхы-
нымкIэ Урысейм и центр нэхъ ин дыдэхэм ящыщщ. Аращ къэралым и энергетикхэм 
лейуэ я нэIэм щIыщIэтыр.

«Кенделен» подстанцым жьы хъуа и ток зэбгрытыкIыпIи 9-м дагъэкIэ щылажьэ 
ток къичыпIэхэм я пIэкIэ - вакуум, электромеханикэ хъумапIэхэм я пIэкIэ микропро-
цессор пкъыгъуэщIэхэр щагъэуващ.

ЩIыналъэр электрокъарукIэ зыгъэнщI центрыр иджырей мардэхэм тету къызэ-
гъэпэщыным текIуэдэну сом мелуани 6-р энергокомпанием къахуиутIыпщащ. 
 КъищынэмыщIауэ, подстанцым и IэщIагъэлIхэм езыхэм я къарукIэ зэрагъэпэ-
щыжащ Iуащхьэмахуэ районым и энергосеть IэнатIэхэм токыр щыхуаутIыпщ 
 «Нейтрино», «ЦРУ», «РМЗ», «Адыл-Су», «Герои Эльбруса» объектхэр. Апхуэдэу абы-
хэм зы хуей хуагъэзащ электрокъарур къызэрыхаш, зэрагуэш, дагъэкIэ ягъэлажьэ 
Iэмэ псымэхэр къызэрырач пкъыгъуи 10, трансформатору 17, километри 3,5-рэ зи 
кIы хьагъ, электролинэр зрикIуэ щIыпIэхэр ягъэкъэбзащ. 

ЖАНХЪУЭТ  Зузэ.

ЦIыхум нэхъы бэрэ 
ишх ерыскъы хэкIхэм 
ящыщщ джэ дыкIэр. 
Ар пщэд джыжьым 
пшхыну къэуатщ икIи 
зэгъщ. Ап хуэ дэу ар 
халъхьэ хьэ жыгъэм 
къыхащIыкI ерыскъы 
IэфI хэм. ГъащIэм куу-
уэ хэпща хъуа косме-
тологиеми къыпи-
кIухьыркъым абы - ар 
хэлъщ шампуньхэм, 
нэкIущыхуэхэм.

ТЫКУЭНХЭМ щащэ 
джэдыкIэхэр къызэ ры-
хэфхынумрэ ахэр зэ-
рыф хъумэнумрэ фху-
топсэлъыхь «Кавказ 
Ищхъэрэ МВЛ» IуэхущIапIэм и Къэбэрдей-Балъкъэр къудамэм и 
къэпщытакIуэ лабораторэм и ветеринар дохутыр пажэ Къардэн 
 Заринэ.

- ДжэдыкIэр къыщыфщэхукIэ псом япэу феплъ абы тегъэуа да-
мыгъэм: хьэрф «Д»-м «диетическэщ» жиIэу аращ - джэдыкIэр щIэщ, 
тыкуэнхэм зэрыщIалъхьэрэ тхьэмахуэ нэхъыбэ хъуакъым. Ахэр унэ 
кIуэцIым щIэт температурэм хуэдизым тету яхъумэ. Ахэр псом нэхърэ 
щIагъэнэхъыфIыр джэдыкIэпсымрэ кугъуэмрэ хэлъ пкъыгъуэ сэ-
бэпхэр 3 - 4-нэ махуэхэм нэхъыбэ зэрыхъурщ. Махуиблыр кIуа нэужь 
джэдыкIэр «столовэ» жыхуаIэм хуэдэщ. Ахэр унэм щIэт хуабагъым 
 тету махуэ 25-кIэ, щIыIалъэм махуи 120-кIэ щыфхъумэ хъунущ икIи 
абыхэм тетынущ зэрыстоловэр къэзыгъэлъагъуэ хьэрф «С»-р.

ДжэдыкIэхэм я инагъ-хьэлъагъым тещIыхьауэ гуп зыбжанэу егуэш: 
грамм 75-рэ хъухэм «СВ» дамыгъэр тетщ - нэхъыфI дыдэщ жиIэу 
аращ. «СО»-р къыхэхахэм ящыщщ, грамм 65 - 74,9-рэ мэхъу, «С1» - 
япэ категориещ (грамм 55 - 64,9-рэ), «С2» - етIуанэщ (грамм 45 - 54,9-
рэ), «С3» - ещанэщ икIи нэхъ цIыкIу дыдэщ (грамм 35 - 44,9-рэ).

Ахэр зэрылъым Iэмал имыIэу тетын хуейщ къыщрахар, зей Iуэху-
щIапIэр, щыбгъэлъ зэрыхъуну пIалъэр зыхуэдизыр.

Псоми зэрыфщIэщи, джэдыкIэхэр я плъыфэкIи зэхуэдэкъым. Ар 
зэлъытар джэдырщ: джэд хужьхэм я джэдыкIэри хужьщ, фIыцIэхэм, 
къуэлэнхэм, плъыжьхэм яйр гъуатIафэщ. Абыхэм псоми яхэлъ 
 пкъыгъуэ сэбэпхэри витаминхэри зэтохуэ, я фэм емылъытауэ. Нобэ 
куэдым къалъыхъуэ хъуащ псом нэхърэ нэхъ витамин, минерал 
 пкъыгъуэ нэхъыбэ зыхэлъу къалъытэ ныбгъуэ джэдыкIэхэр.

 ДжэдыкIэ къэфщэхур къэча имыIэу, къабзэу, джэдыц кIэрымылъу 
къыхэфх. ИтIанэ, ахэр сыт щыгъуи щIыIалъэм дэлъу зефхьэмэ 
 нэхъыфIщ.

ШЭРЭДЖ  Дисэ. 

ЩIымахуэм  хуэхьэзырщ

НэхъыфIу ялъагъу ерыскъыхэм хабжэ

Хэкужь -
пхъэжь мафIэ

къалэм къедза къуажэхэм ефэн-
дыуэ щылэжьащ. Дзэм хэту, шэ 
къытехуар и гум нэсри, 1957 гъэм 
дунейм ехыжащ». 

«Сэ Къайсэр сыкъыщыхъуащ. 
Къуажэм сыдэсакъым зэи. Адэм и 
анэр Егъэнхэ япхъущ, абазэщ. Си 
анэр Тхьэзэплъхэ ящыщщ. Ды-
цIыкIуу, хамэ цIыху къытхыхьэмэ, 
тыркубзэкIэ дызэпсалъэрт. Ауэ, ди 
закъуэу дыкъэнамэ, абазэбзэкIи, 
кIахэ адыгэбзэкIи, къэбэрдей псэ-
лъэкIэкIи, зэрыжаIэу, бзищымкIи 
дызэрыщIэу дыкъызэдэхъуащ». 

«Си адэри Хэкум си япэжкIэ 
 къакIуэри, щыIащ фIыуэ. Сэри 
Уры сеишхуэм, Москва лъэны-
къуэмкIэ ухуэныгъэ Iуэхухэм сы-
хэтащ, узбеки къэзахъи си гъусэу, 
лэн IуэхухэмкIэ сыIэщIагъэлIу. 
ИтIа нэ, мыбыкIи сыкъэкIуащ. Зэ-
лъабжьэгъухэр дызэрылъэгъуащ, 
дызэIущIащ. ИужькIэ, езыхэри 
Тыр кум накIуэу, сэри сыкъакIуэу, 
зэманыфIкIэ дызэдекIуэкIащ, 
иджы п стуи дызэхуэIэфIу ап хуэ-
дэщ». 

«Безырхэ КъэбэрдеймкIэ я 
 къуажэр Псыгуэнсущ. Ди адэ-
шхуэм и къуэш дыдэм и къуэ-
рылъхури Дыгулыбгъуей дэсщ. Бе-
зырхэ ящыщ ди къуэшри Нарт-
къалэ щопсэу». 

«СызэрыцIыкIу лъандэрэ, Хэ -
кум теухуа хъыбархэм сыщIэдэIуу 
сыкъэхъуащ. Ди адэшхуэм къы-
диIуэкIар си гум изубыдауэ, зэрыз-
гъэзэщIэным ноби яужь ситщ. Абы 
и къуэхэм захуигъазэри, «мобы-
кIэщ фи Хэкур, фи къуэшхэр къэв-
гъуэтыжи фызэрыцIыху, сэ схуэ-
гъэзэжыну сыгугъэкъым», - яж-
риIат. Ар зэрызэхэсх лъандэрэ си 
гум илъщ Хэкум къэгъэзэжын 
Iуэхур». 

«Адэ Тыркум сыщылэжьа фо-
шыгъу заводым 1984 гъэм сыкъы-
IукIыжауэ, Анкара сыдэсу, мы 
лъэныкъуэмкIэ никIри, профес-
сор-егъэджакIуэ Сыкъун Хьэсэн 
нэкIуауэ щытащ. Абы жесIат: 
«Безыр хэ я нэхъыжьым хуэгъэзауэ 
тхылъ стхымэ, ептын?». «Естынщ. 
Мазищ дэкIмэ, згъэзэжынущ», - 
къызитыжат жэуап. IэщIэслъхьар 
си къуэшхэм яIэригъэхьэжат. Абы 
иужькIэщ зэблагъэхэр нэхъ ды щы-
зэрыгъуэтыжари». 

КЪАНКЪУЛ  Рае.

тащ Джилы-Суу и Iэгъуэбла-
гъэм метр 2400-рэ и лъагагъыу 
иIэ тафэ хэIэтыкIам деж. Ду-
нейпсо рекордыр нэхъ ипэкIэ, 
2003 гъэм, венгр кхъухьлъатэ-
зехуэхэм ягъэувауэ щытат. Абы 
щыгъуэм заIэтат метр 4570-кIэ.

ФокIадэм и 19,
гъубж

•Iэщэ зыщIым и махуэщ. УФ-м 
и Президентым 2011 гъэм ды-
гъэгъазэм и 3-м къыдигъэкIа 
унафэмкIэ ягъэуващ.
•1544 гъэм къалъхуащ урыс 
 пащтыхь гуащэу щыта Идар 
 Гуащэнэ.
•1937 гъэм къалъхуащ КъШР-м 
и цIыхубэ тхакIуэ, публицист 
АбытIэ Владимир.

Дунейм и щытыкIэнур
«pogoda.yandex.ru» сайтым 

зэ ритымкIэ, Налшык уэфIу щы-
щытынущ. Хуабэр махуэм гра-
дус 16 - 22-рэ, жэщым градус 11 
щыхъунущ.

ДжэгупIэ  щэху
къызэрагъэпэщат

Урысей ФСБ-м и Управленэу КъБР-м щыIэм, 
КъБР-м щыIэ МВД-м я лэжьакIуэхэм эконо-
микэм ехьэлIа щIэпхъаджагъэхэм пэщIэт 
Iуэхухэр ирагъэкIуэкIыу къызэпаудащ рес-
публикэм егъэлеяуэ узыIэпызышэ джэгу-
кIэхэр егъэкIуэкIыным пыщIауэ Урыс Р. М., 

Урыс Е. Л. сымэ зэрахьэ хабзэншагъэр.

ЯУБЗЫХУАЩ бзаджащIэхэм Налшык къалэм        
и унэхэм ящыщ зым зэрыджэгу автомат пщIы 
бжыгъэхэр щIэту джэгупIэ щэху къызэрыщызэ-
Iуа хар.

Налшык къалэ судым и унафэ къару зыгъуэ -
там ипкъ иткIэ, Урыс Р. М., Урыс Е. Л. сымэ УФ-м 
и УК-м и 171.2-нэ статьям и 2-нэ Iыхьэм къыщыхьа 
щIэпхъаджагъэр ялэжьауэ къалъытащ икIи 
 ямыгъэтIысу тралъхьащ зым илъэсрэ ныкъуэрэ, 
адрейм илъэсрэ мази 5-рэ.

Зыгъэхьэзырар
ДЫГУЛЫБГЪУ  Жантинэщ

ФIыщIэ
Езым е и Iыхьлыхэм я узын-

шагъэ и лъэныкъуэкIэ щытыкIэ 
 гугъу имыхуа куэд щыIэу къы-
щIэкIынкъым. Апхуэдэхэм деж 
уи гур занщIэу здэжэр дохутыр-
хэм я дежщ: уопIащIэ ар къеб-
джэну е сымаджэщым унэсыну 
уоужьэрэкI. Зи гугъу тщIы щы-
тыкIэ къызэрымыкIуэхэм деж 
щIэгъэкъуэн, дэIэпыкъуэгъу 
къып хуэхъуфым, узыр пщхьэ-
щызыхыфым гум и щабагъри, 
псэм и хуабагъэри лъыбгъэсы -
ну ухуейщ. «Адыгэ псалъэ» ди 
лъэпкъ газетыр къэдгъэсэбэпу 
апхуэдэ фIыщIэ псалъэ дахэ 
яхужытIэну дыхуейщ Налшык 
къалэм дэт кардиологие диспан-
серым и ещанэ къудамэм щы-
лажьэхэм. 

Къагъырмэс ФатIимэ адыгэ-
бзэм и щIэныгъэ лэжьакIуэщ, 
 сабий гъэсакIуэщ, актрисэщ, усэ 
къеджэну, уэрэд жиIэну фIэфIщ, 
гуфIэгъуэ дауэдапщэхэр ире-
гъэкIуэкI. Сыт хуэдэ Iуэху пэ ры-
увэми, анэдэлъхубзэр псом япэ 
ирегъэщ. Къыщыхъуари щыпсэу-
ри Налшыкщ. Бзылъхугъэр и 
 щапхъэщ бзэр фIыуэ плъагъуныр 
къуажэм е къалэм зэремылъы-
там. Езы ди псэлъэгъуми зэры-
жиIэмкIэ, ар зэлъытар уна -
гъуэрщ. Ди гуапэщ ФатIимэ и 
IэщIагъэм, дэзыхьэххэм, зытет 
 хабзэхэм теухуауэ и гупсысэхэм-
кIэ дывдэгуэшэну. 

- ФатIимэ, щIэныгъэу зэбгъэ-
гъуэтам, студент гъащIэм, уезы-
гъэджахэм утезгъэпсэлъыхьынут 
япэщIыкIэ.

- Школым адыгэбзэмкIэ ди егъэ-
джакIуэм щэнхабзэм, бзэм теухуа-
уэ Iуэхугъуэ гуэрхэр, зэпеуэхэр 
екIуэкI мэ, абыхэм дыхигъэтт, усэ 
дыкъригъаджэрт, тыгъэ гъэщIэ-
гъуэнхэри къытхуащIырт. Ап хуэ-
дэурэ сэ анэдэлъхубзэм сыдихьэ-
хащ. Ди бзэр нэхъыфIу сщIэну, 
тхыдэм зыщызгъэгъуэзэну, ди уса-
кIуэхэмрэ тхакIуэхэмрэ я Iэда-
къэщIэкIхэр нэхъ куууэ зджыну 
сыхуейуэ япэщIыкIэ педагогикэм-
кIэ колледжым и адыгэбзэ къуда-
мэм сыщIэтIысхьащ. Егъэлеяуэ сы-
дихьэхыу седжащ. Колледжым 
дыщыщIэса зэманыр сэ IэфIу си 
гум илъщ - моуэ унагъуэм хуэдэу 
 гуапэу дыщызэхэтащ абы. Егъэ-
джакIуэхэм гудзакъэ яIэт. Лэжьы-
гъэр къыдату щIэкIыжыртэкъым 
ахэр - дджыр нэхъ куууэ зыхыда-
гъэщIэну хуейхэти, дерсхэр щIэ-
щыгъуэу ирагъэкIуэкIыным я гуа-
щIэ псори халъхьэрт. Ди егъэ-
джакIуэу щыта Пэщол Сакимэ 
Iуэхугъуэ гъэщIэгъуэнхэм сыхигъэ-
хьэрт, сиунэтIырт. Ар сэ икъукIэ 
сэбэп къысхуэхъуащ си щIэныгъэ-
ми, зэхэщIыкIми хэзгъэхъуэным -
кIэ. Къыхэзгъэщыну сыхуейщ гу-
пым ди куратору щыта Лъостэн 
Марьянэ - и студентхэм къыттеуб-
гъуат сыт щыгъуи. 

ПедагогикэмкIэ колледжыр къэ-
зухри, Къэбэрдей-Балъкъэр къэрал 
университетым адыгэбзэмкIэ и 
 къудамэм сыщIэтIысхьащ. Абыи 
IэщIагъэлI нэсхэм сыщрагъэджащ. 
Сигу ирихьырт ТIымыжь Хьэмыщэ 
егъэджэныгъэм къыщигъэсэбэп 
 Iэмалхэр, и дерс бгъэдэлъхьэкIэр. 
И лэжьыгъэм игури и псэри хилъ-
хьэу дригъэджащ Бакъ Зерэ. Ар 
къызэджа лекцэ зэи пщыгъупщэ-

      Бемырзэ Мухьэдин и
псалъэхэм арэзы сытохъуэ!

нукъым, уигъэцIыхуа тхакIуэр уигу 
ихунукъым, уигъэджа художествен-
нэ тхыгъэр игъащIэкIэ къыбдэгъуэ-
гурыкIуэнущ. Лэжьыгъэ гуэр къы-
дитарэ, абыкIэ жэуап щыттым де-
жи, ди гупсысэкIэр абы зыгуэркIэ 
нэхъыфI ищIами, зригъэхъуэжами 
кIэлъыплъыжырт, зыхэпщIэрт сту-
дентым и деж жэуаплыныгъэ ин 
зэрыщихьыр. ЩIэщыгъуэу дри-
гъэджащ Хэжь Лени. Абы и 
егъэджэкIэ Iэмалми щапхъэу къы-
хэпхын куэд хэлът. 

- Адыгэ усэхэм гъэхуауэ укъе-
джэу интернет напэкIуэцIхэм щы-
золъагъу… Хэт ди усакIуэхэм 
ящы щу зи IэдакъэщIэкIхэр уи гум 
нэхъ дыхьэр? 

- Ди усакIуэ, тхакIуэхэм я хъэтI -
хэм зыгъэщхьэхуэу хэлъхэм сы-
кIэлъыплъын сфIэфIщ. Щоджэн-
цIыкIу Алий, КIыщокъуэ Алим, Бе-
мырзэ Мухьэдин, Бещтокъуэ Хьэ-
бас сымэ я усыгъэр си гум дохьэ. 
Нэхъ щIалэхэм ящыщу къыхэз-
гъэщыну сыхуейщ Хьэвжокъуэ 
Люд милэ и усыгъэр. Усэ сыкъе-
джэн сфIэфIщ, гукIэ куэд сощIэ. 

- Актрисэ IэщIагъэм ухуеджа, 
хьэмэрэ абы уэр-уэру зыхуэб-
гъэсэжа? 

- Налшык ГъуазджэмкIэ школ 
№1-м театрымкIэ и къудамэм сы-
щеджащ ЖьэкIэмыхъу КIунэ и 
 чэнджэщкIэ. Актёр IэщIагъэм теу-
хуауэ абы куэд къыщысщIащ. КIу -
нэ театрхэм дишэрт, радиом, теле-
виденэм дыкъыщагъэпсэлъэным-
кIэ, цIыхухэм дыкъащIэнымкIэ сэ-
бэп къытхуэхъурт. ГъуазджэмкIэ 

школыр къэзуха нэужьи, абы и деж 
мастер-класс сыкIуащ, сригъэбла-
гъэри. ЖьэкIэмыхъу КIунэ сызы-
хуигъэсамрэ къызигъэщIамрэщ сэ 
щэнхабзэмрэ гъуазджэмрэ теу-
хуауэ лэжьыгъэ схуэхъур. 

- «Король Лир» спектаклым 
щыбгъэзэщIа ролым и гугъу уэз-
гъэщIынут…

- А спектаклыр щагъэувым Кар-
делие и ролым ягъэджэгун къа-
лъыхъуэрт. КIунэ сэ сыхуигъэлъэ-
гъуащ Теувэж СультIан, «Мыр а ро-
лым хуэкIуэнущ, бзэри Iурылъщ, 
зэрыджэгуфынуми шэч къытес-
хьэркъым» жиIэри. СыкIуэщ, къы-
зэплъщ, къызэдаIуэри, ролыр къы-
с хуагъэфэщащ. «Король Лир»-м 
щыджэгуахэр IэщIагъэм хуеджа, 
цIыхубэм фIыуэ ялъагъу актёр цIэ-
рыIуэхэт. Сэрат нэхъ ямыцIыхуу 
яхэтри, зи гъусэу сыджэгуахэм 
куэд кIэ сытрагъэгушхуащ, къыз-
даIыгъащ. Театрым еплъахэм я 
щытхъу куэди зэхэсхащ. Къызэ-
хъулIащ!

- Иджыблагъэ адыгэбзэкIэ уи 
уэрэдыщIэ дунейм къытехьащ. 
Абы и хъыбарыр къыджепIэн?

- Иужьрей зэманым лъэтеувэ, 
гущэ хэпхэ дауэдапщэхэр езгъэ-
кIуэкIыну срагъэблагъэ. Мызэ-мы-
тIэу къызжаIащ, «уэрэди дахэу пху-
жыIэнут, мыпхуэдэ Iуэхугъуэхэр 
 ебгъэкIуэкIынымкIи сэбэп къыпхуэ-
хъунут» жаIэу. «Уэрэд жыIэным сы-
хуемыджауэ дауэ зеспщытын» 
жысIэурэ сытегушхуэртэкъым. Да-
уэ мыхъуми, макъамэ студие сы-
кIуэри, си макъым езгъэдэIуащ, 

абыхэми сыщытрагъэгушхуэм зы 
уэрэд езгъэтхыну мурад сщIащ. 
Апхуэдэу къыдэкIащ си япэ уэ-
рэдыр. «ФIылъагъуныгъэ» уэрэдым 
и псалъэхэри макъамэри Жэбо 
 Заирэ итхащ. Ар куэдым къацIы-
хуащ, ягу ирихьу, къытрагъэзэжурэ 
 йодаIуэри, ар хуабжьу си гуапэщ. 
Уэрэд жыIэным теухуауэ ар си япэ 
лъэбакъуэщ. Иджыри зы Iуэху до-
лэжь - сабий уэрэд дотх. 

- Уэ икIи уадыгэ анэщ. Гъэсэны-
гъэм теухуауэ хабзэ щхьэхуэ утет? 

- Унагъуэм адыгэбзэкIэ дыщопса-
лъэ, хабзэмрэ нэмысымрэ я мы-
хьэнэр щапхъэкIэ къагурыдогъаIуэ 
цIыкIухэм. Нэхъыжьыр школым 
щIэ тIысхьа нэужь, «Сэ сыадыгэщ, 
щхьэ урысыбзэкIэ сыпсэлъэн 
 хуей?» къыджиIат, уеблэмэ. Аб-
дежым сегупсысащ, зыгуэрым 
тIэкIу сытеплъэкъукIауэ пIэрэ жыс-
Iэу. Анэдэлъхубзэр псом япэ игъэ-
щыпхъэщ, дауи, ауэ урысыбзэми 
гулъытэ лъыгъэсын хуейщ, сабийм 
школыр къытемыхьэлъэн папщIэ. 
Къапщтэмэ, бзэ нэхъыбэ ящIэхукIэ 
нэхъыфIщ, зыр адрейм зэран 
щыхуэмыхъукIэ. 

- ФатIимэ, лэжьыгъэ IэнатIэу 
сыт хуэдэхэм упэрыта?

- Иджыпсту сылажьэркъым, си 
унагъуэ Iуэхум, сабийхэм сазэ ры-
хэсым теухуауэ. Ауэ IэнатIэу сы-
зыпэрытахэр сэбэп къысхуэхъуащ, 
зызагъэужьащ. 

2014 гъэм адыгэ пщащэхэм я 
 зэпеуэм етIуанэ увыпIэ къыщыс-
хьат, «Пщащэ зэчиифIэ» цIэри 
къыс фIащат. Абы иужькIэ, зэпеуэр 
щекIуэкIа Кэнжэ къуажэм Щэн-
хабзэмкIэ и унэм срагъэблагъэри 
сыщылэжьащ. Абы хабзэр зэры-
щызэрахьэм, щылажьэхэм я зэ-
хуаку дэлъ зэхущытыкIэ дахэм сит-
хьэкъурт сыт щыгъуи. 

«Орешка» сабий зегъэужьыпIэм 
хэт театр студиеми илъэс зыб-
жанэкIэ сыщылэжьащ, цIыкIухэр 
утыкум къызэрихьэнум, дахэу 
 зэ рыпсэлъэнум, я Iэпкълъэпкъ 
цIыкIу хэр къапсэлъхэм зэрытра-
гъэхуэнум хуэзгъасэу. КIэщIу 
жыпIэмэ, ЖьэкIэмыхъу КIунэ къы-
зигъэщIауэ щытахэр сабийхэр сэ 
згъэсэнымкIэ куэду къысхуэсэбэ-
пащ. Иджы мураду сиIэщ езым си 
театр студие къызэзгъэпэщыжу а 
IэщIагъэм пысщэну, сэри зызужьы-
ну, сэбэпи сыхъуну. 

- НэхъыфI дыдэу плъагъу тхы-
гъэ е тхылъ уиIэ?

- Достоевский Фёдор и «Прес-
тупление и наказание» романыр, 
ди тхакIуэхэм ятхахэм ящыщу 
 Къэрмокъуэ Мухьэмэд и «Щихухэр 
иджри мэкI» романыр, Нало Заур и 
новеллэхэр. 

- Адыгэу ущытыныр уэркIэ сыт?
- «Адыгэу ущытыным къикIыр 

зыщ,
Уадыгэну къыпкъуэкIынырщ лIы-

гъэ», - Бемырзэ Мухьэдин и пса-
лъэхэм арэзы сытохъуэ! 

- Тхьэм уигъэпсэу! 

Епсэлъар  ГУГЪУЭТ Заремэщ. 

СЫМАДЖЭЩЫР зэрыщыту 
 къапщтэмэ, абы и IэщIагъэлI 
 псоми щытхъушхуэ яхуэфащэщ, я 
лэжьыгъэр тэмэму къызэгъэпэ-
щауэ цIыхухэм я узыншагъэр зэ-
тегъэувэжыным зэрыхущIэкъум 
папщIэ. Псом япэу ар зи фIыщIэр 
диспансерым и унафэр зыIэ -
щIэлъ Дохъушокъуэ Герман Рус-
лан и къуэрщ. Ар лэжьыгъэм и 
къызэгъэпэщакIуэ Iэзэу зэры-
щытым и щыхьэтщ сымаджэщым 
и къудамэхэр тэмэму зэрыла-
жьэр, яIэ Iэмал псори къэгъэсэ-
бэпа зэрыхъур. 

Си узыншагъэм ехьэлIауэ мы зэ-

мытIэу сызыщIэлъа 3-нэ къуда-
мэри абыхэм ящыщщ. Абы и 
унафэщI Къанло Маринэ Му-
хьэмэд и пхъум хузэфIокI сыма-
джэхэр зыхуей хуэгъэзэныр тэ-
мэму къызэригъэпэщын, гум 
еIэзэ дохутыр IэкIуэлъакIуэу зэры-
щытым нэмыщI, ар ущиякIуэ 
Iэзэщ, гущIэгъу зыхэлъщ, цIыху-
гъэ лъагэ зыбгъэдэлъщ. Маринэ 
езым хуэфэщэж дохутыр Iэзэхэ -
ри къыдолажьэ. Апхуэдэхэщ Бэр-
бэч Таисэ Михаил и пхъур, Егъэн 
Оксанэ Хьэсэн и пхъур, Шондыр 
Марьянэ Вячеслав и пхъур, мед-
сестрахэу Мэкъуауэ Аллэ, Лий Лю-

сенэ, Дым Риммэ, Жэртул Марэ, 
Апэжыхь Людэ, нэгъуэщIхэри.

Псом хуэмыдэу фIыщIэ ин 
яхуэсщIыну сыхуейщ дохутыр Iэзэ 
Бэрбэч Таисэрэ медсестрахэу 
 Мэкъуауэ Аллэрэ Апэжыхь Лю-
дэрэ. Абыхэм яхэлъ Iэзагъымрэ 
IэкIуэлъакIуагъэмрэ я фIыгъэщ 
си узыншагъэр зэрыфIэувэжар. 

КъинэмыщIауэ, а къудамэр 
 къабзэщ, сымаджэхэр зыхуей 
щыхуозэ, и лэжьакIуэхэр Iэзэ 
 къудейкъым, бзэ IэфIщ, Iэ ща-
бэщ. СрихьэлIакъым зы сыма-
джи, щылажьэхэм яхуэмыарэзы-
уэ щIэкIыжауэ. ХущхъуэкIи, Iэ ща-

багъкIи, псалъэ дахэкIи зэIэзэ 
 сымаджэр, дауи, нэхъ щIэх къы-
зэфIоувэж. 

Сыхуейщ сэри сымаджэу сыз-
рихьэлIахэми къыдбгъэдэкIыу 
фIы щIэ ин яхуэсщIыну зи къа-
лэнхэм апхуэдэу хьэлэлу пэрыт, 
пэжу езыхьэкI лэжьакIуэхэм. 
Узын шагъэ быдэ яIэу, я гъащIэр 
дахэу, я мурадхэр къайхъулIэу, я 
унагъуэхэм насып илъу куэдрэ 
Тхьэм игъэлажьэ. 

ШЭШЭН  Риммэ, 
унэгуащэ. 

Ислъэмей  къуажэ.

Нэхъапэм и гугъу фхуэтщIауэ щытащ 
Абхъазым и хы Iуфэхэм зыщызы-
гъэпсэхухэм зэрызагъэпскI щыгъын-
хэмкIэ уэрамхэм къызэрыщакIухьым 
ехьэлIауэ къаIэта псалъэмакъым. 
Иджыблагъэ, абыхэм я щапхъэм тету а 
Iуэхум щыпащащ Железноводск къа-
лэм.

ЩIЫНАЛЪЭМ и унафэщIхэм зыгъэп-
сэхуакIуэхэм зыхуагъэзащ туристхэр ны-
къуэпцIанэу уэрамым къыдыхьэу зэ-
рамыдэнумкIэ. Минеральные Воды къа-
лэм къыщызэIуахащ «3, Ка» зыфIаща 
гуэ лыр. Иджырей мардэхэм тету зэIу зэ-
пэщ ящIа а щIыпIэм зыщагъэпсэху Уры-
сейм и щIыналъэ куэдым къикIахэм. Ахэр 
псым къызэрыхэкIыжам хуэдэу тыкуэн-
хэм, шхапIэхэм щIохьэ, паркхэмрэ лъэс 
зекIуапIэхэмрэ къыщакIухь. Псалъэм 
 папщIэ, гъэмахуэр къызэрихьэрэ а щIы-
пIэм махуэ къэс екIуэлIащ цIыху мин 15 - 
20. Гуэлым и Iэгъуэблагъэм итщ сабий 
джэгупIэхэр, аттракционхэр, спорт утыку-
хэр, бдзэжьей ещапIэхэр, кхъуафэжьей-
хэм я гъэувыпIэ.

ЕтIанэгъэ къыщыщIэдзауэ а щIыпIэ -
хэм щагъэувынущ зыгъэпскIыпIэхэм я 
 гъунапкъэм адэкIэ тэмэму мыхуэпауэ 
къыщакIухьу зэрамыдэнур къызытещ 
баннерхэр.

- Хы Iуфэм дыгъэр узэрыхуейм хуэдэу 
щызытебгъапсэ хъунукъым, аркъудейр 
нэхъ хэмылъами, цIыхухэм гурыIуэ яIэн 
хуейт. Ауэ щыхъукIэ ихъуреягъым сабий 
санаториеу 3 къыщытщ. Зыгъэпсэхуа-
кIуэхэм яхуэдгъэув мардэхэм тетыну хуэ-
меймэ, абыхэм папщIэ щIыпIэ щхьэхуэ 
духуэн хуей хъунущ, мэрием и унафэ 
хэлъу. ЗыгъэпсэхуакIуэ къакIуэхэм ящIэн 
хуейщ мы щIыпIэм Кавказ Ищхъэрэм и 
щIыналъэхэм щыщхэри къызэрыкIуэр. 
Мы Iуэхур ди закъуэ къыхэтлъхьауэ ара-
къым, къалэдэс куэдым зыкъытхуагъэ-
защ ялъагъум арэзы зэрытемыхъуэмкIэ,-

жиIащ Железноводск къалэм и адми-
нистрацэм курортхэмрэ туризмэмкIэ и 
къудамэм и унафэщI Сальников Алек-
сандр.

Апхуэдэ Iуэху еплъыкIэм ехьэлIауэ 
цIыхухэм яхэупщIыхьащ икIи нэхъыбэр 
абы арэзы техъуащ. Псом хуэмыдэу ар 
даIыгъащ зэрыунагъуэу зыгъэпсэхуакIуэ 
къакIуэхэм. Ахэр хуейкъым апхуэдэ 
 щапхъэ мыхъумыщIэр я сабийхэм ялъа-
гъуну. 

- ЗыгъэпсэхуакIуэхэм я теплъэм куэд 
щIауэ цIыхухэр егъэпIейтей икIи а Iуэхум 
унафэ пыухыкIа тетщIыхьыну игъуэ нэ-
сащ. ЗыгъэпсэхуакIуэхэм щэнхабзэм ебэ-
къуэн зэрыхуэмейм къыхуезыджэ да-
мыгъэхэр Дагъыстэным, Шэшэным щы-
зокIуэ, диныр зыIыгъхэр ямыгъэукIытэн 
щхьэкIэ. Ставрополь щIыналъэми щы -
Iэщ а гъунапкъэхэр, емыкIуу цIыхум уа хэ-
тын зэрыхуэмейм теухуауэ. Псалъэм 
 папщIэ, 1970 - 1980 гъэхэм цIыхухэм ягу 
къэгъэкIыжын е япэубыдын хуей хъуртэ-
къым апхуэдэ Iуэхухэр - псоми я зэхэ щIы-
кIыр лъагэт, ар зэрыемыкIури къа-
гурыIуэрт, псалъэ лей хэмыту. Нобэ 
дызыщIэкъу Iуэхур цIыхухэм къагурыд-
мыгъэIуэфмэ, детхьэкъун хуейуэ аращ, - 
къыхигъэщащ Кавказ Ищхъэрэм лъэпкъ 
зэхущытыкIэхэмкIэ, индустриемрэ хьэ-
щIа гъэ ехынымкIэ и зэгухьэныгъэм и 
унафэщI Наумовэ Аннэ.

Иужьрей илъэс тIощIырыпщIым Къу-
хьэпIэ къэралыгъуэхэм хабзэ мыхъумы-
щIэу ди цIыхубэм, псом хуэмыдэу щIалэ-
гъуалэм, къыхуахьам и Iэужьыр хэткIи 
нэрылъагъущ. А зэманым къриубыдэу зэ-
хэщIыкI зиIэ цIыхухэм къагурыIуауэ щы-
тын хуейщ щапхъэ мыхъумыщIэхэм ди 
щIэблэр щыхъумэныр щэнымрэ хабзэм-
кIэ къыщIэдзэжын зэрыхуейр икIи гуа -
пэщ Кавказ щIыналъэм щыпсэухэм я 
лъэпкъ хабзэхэм а Iуэхум увыпIэ зэрыщи-
гъуэтар.

ШЭРЭДЖ  Дисэ.

Дуней щытыкIэ зызыхъуэжам къыдэкIуащ бжьыхьэ 
кIыхьыр. Псом хуэмыдэу ар сэбэп къахуэхъуащ гъэ-
махуэ псор хъупIэхэм щызыгъакIуэ ди Iэщыхъуэхэм.

ХЬЭМАЩЭ, Аурсэнтх, Хъазнидон, Шэрэдж - хъупIэхэр ди 
мащIэкъым, бгылъэхэри тафэхэри зэхуэдэу щызэхэт а 
щIыпIэхэм я хъун бэгъуам, къэуатым хуэдэ зиIи къэгъуэ-
тыгъуейщ. Хьэмащэ и закъуэ гектар мин 80 и инагъщ, 
 хъупIэ зэпыудауэ 22-рэ иIэщ. Абы щаIыгъщ гъэкIэ Iэщу 
 дашым и зэхуэдитIыр. ХъупIэхэр псори зэхэту къэтщтэн - 
щи, гектар мини 140-рэ я инагъщ, абыхэм зэуэ щаIыгъы-
фынущ Iэщышхуэу мини 100-м, мэлу, бжэну, шыуэ мин     
300-м нэблагъэ.

 Мы зэманым абыхэм щохъуакIуэ Iэщышхуэ мин 14, мэлу, 
бжэну мин 42-рэ, шыуэ мини 3-м щIигъу, гъэмахуэм и 
кIыхьагъкIэ абыхэм къащIэхъуахэр хэмыту. Мы гъэм хэ-
хъуэу яIар наIуэ къыщыхъунур фокIадэм и 28-м иужькIэщ. 
Псом ящхьэращи, щIыуэпсым я нэхъ къабзэм хэт жэмхэм 
фIагъ ин зыбгъэдэлъ гъэшышхуэ къыщIаш, абы и уасэри 
процент 30-кIэ ягъэмащIэ. Фэри гу лъыфтауэ къыщIэкIынщ 
ди тыкуэнхэм щащэ шэм, шхум, кхъуейлъалъэ лIэужьы-
гъуэхэм, шатэм я уасэхэр и пIэм зэримыкIам. Едвгъэлъы-
тыт ар хущхъуэгъуэхэм я уасэр хуэдитI-хуэдитIрэ ныкъуэ - 
кIэ щыдэкIуея ди аптекэхэм, ауэ щыхъукIэ а ящэм нэпцIу 
хэтыр зэрынэхъыбэм куэд щыгъуазэу…

Зы илъэс къэмынэу а гъэмахуэ хъупIэхэр, Iэщыр дамыш 
щIыкIэ, сыт и лъэныкъуэкIи зыхуей хуагъазэ, ахэр зыщIэ -
тыну чэтхэм къыщыщIэдзауэ Iэщыхъуэхэр зыщIэсыну я 
унэхэмкIэ иухыжу. Ветеринархэр, жэщ-махуэ ямыIэу, Iэщ-
хэм я узыншагъэм кIэлъоплъ, хъупIэ къэс екIуалIэ элект-
ролинэхэр, гъуэгухэр зэпэщщ, дэтхэнэ зы хозяйствэри 
транспортхэмкIэ къызэгъэпэщащ, Iэщыхъуэхэм и чэзум 
ягъуэт зыхуей медицинэ Iуэхутхьэбзэхэр.

АтIэ дэни апхуэдэу къыщызэгъэпэщауэ пIэрэ Iэщ гъэ-
хъуным елэжьхэм я Iуэхур?

Псалъэм папщIэ, Польшэм и Iэщыхъуэхэри, дыдейхэм 
хуэдэу, хъупIэхэм къокIыж. Гъэр къызэрырахьэлIа къудейм 
щхьэкIэ абыхэм папщIэ яублэ «Редык»-кIэ зэджэ дауэ-
дапщэшхуэр-«поляк Iэщыхъуэхэм я маршщ» абы фIащар 
икIи щIыпIэ псоми зэхуэдэу щагъэлъапIэ. Хъушэхэр 
 езыгъэблэгъэж жылэхэм щыпсэухэр дахэу хуэпауэ, макъа-
мэ Iэмэпсымэхэм еуэу, лъэпкъ шхыныгъуэхэр яIыгъыу 
абыхэм къапожьэ. Фимыгугъэ абыхэм гъэмахуэр щагъэ-
кIуа хъупIэхэр зэпэщу щытауэ: «Татрэ лъагапIэм» (яIэр а 
зырщ) езыхэм я IэкIэ гъэ къэс щагъэув пIалъэкIэ зыщIэсы-
ну псэуалъэ тIэкIухэр, чэтхэр, Iуэхэр, электричествэ, тын-
шыпIэ, зыхуеину Iуэхутхьэбзэ къызэрыгуэкIхэр - зыри щы-
Iэкъым а щIыпIэхэм. Щхьэж зэрыхузэфIэкIкIэ гугъуехьым 
къикIыу аращ.

ЖАНХЪУЭТ  Зузэ.

Хэт  и  хъупIэхэр  нэхъыфI?

Кавказым и щэнхабзэм тету

ПIАЗ (Къагъырмэс) 
ФатIимэ:

Уи лIакъуэм къикIуа гъуэгуанэм, укъы-
зыхэкIа лъэпкъым и къежьапIэм, уи уна-
гъуэр къызытехъукIам хэпщIыкIыныр, нэ-
хъыщхьэжыр аращи, ар къэпхутэныр уасэ 
зимыIэ гуащIэщ, ар ипэкIэ узэрыплъэм, 
къыпкIэлъыкIуэну щIэблэм узэрегупсы -
сым и нэщэнэщ. Иужьрей зэманхэм нэры-
лъагъу мэхъу а Iуэхугъуэхэм жылагъуэм 
 гулъытэ инхэр зэрахуищIыр: цIыхухэм 
 къахутэ лъыкIэ «зэхэлъэда» лъэпкъхэр, 
къыздикIа щIыналъэхэр, къызытехъукIа-
хэр, я лъэпкъхэм яIэ ныбжьыр. АтIэ, икIэм-
икIэжым, цIыху къэс и акъылыр абы хуэкIуэ-
ну ДыкъэзыгъэщIам егъэпс: Iэмал имыIэу 
пцIыхун хуейкъэ уи къежьапIэр?! 

«БЛАНЭ щалъху йокIуэлIэж» - мы жыIэгъуэр 
дигу къэзыгъэкIар Али-Бэрдыкъуэ (Хьэгъун-
дыкъуей) жылэжьым дэт музейм къыщызэ-
рагъэпэща Iуэхугъуэ къызэрымыкIуэращ. 
Илъэси 155-рэ зытекIыжа къэхъугъэщ зи гугъу 
тщIынур. Дауи, дядэжьхэм я гуи къэкIын-
тэкъым унэлъащIэ хьэпшыпым лъэпкъ къуэ-
псым и зэпыщIэныгъэмкIэ мыхьэнэшхуэ 
 иIэну.

КъыщIэддзэнщ и къежьапIэмкIэ. Илъэси 
155-кIэ узэIэбэкIыжмэ, Кавказ зауэр зэриухрэ 
илъэсиплI фIэкIа дэмыкIауэ, Хьэгъундыкъуей 
адыгэ жылэжьым дэкIри, Къэбэрдей щIына-
лъэмкIэ яунэтIащ Щокъарэ лъэпкъым я 
 щIалитIым: Щауейрэ БатIурэ. Абыхэм къате-
хъукIыжащ нобэ Къэбэрдей-Балъкъэрым 
щыпсэу унагъуэ 60-м щIигъур.

Абыи къыщымынэу, лъэпкъ жыгым деж 
зэрыщыгъэнэIуамкIэ, мы лъэпкъым и тхыдэр 
къэтIэщIыжыным гуащIафIэу елэжьахэм къы-
зэрахутамкIэ, нобэкIэ къэралхэм, къалэхэм 
унагъуи 110-м щIигъу дэсщ «Щокъарэ» уна-
гъуэцIэр зэрахьэу.

Мы махуэм музейм къеблэгъа хьэщIэхэр, 
Щокъарэхэ къахэкIа щIалиплIыр: Хьэбас, 
 Руслан, Казбек, Хьэзрэт-Алий сымэ къызди-
кIар Къэбэрдей-Балъкъэрырщ.

- Ди къакIуэр зытедухуар Iуэху дахэщ… Ди 
къуэш, адыгэ лъэпкъым и къуэ щыпкъэ Аргун 
Олег нэIуасэ, ныбжьэгъу къытхуэхъуауэ, ды-
щигъэгъуэзауэ щытащ Хьэгъундыкъуей адыгэ 
жылэжьым музей телъыджащэ зэрыдэтым, 
абы дуней псом адыгэу тетыр къекIуэлIэныр я 
хъуэпсапIэу зэрыщытым.

Абы щыгъуэми дигу къэкIащ дядэжьхэм 
 къащIэна, щIэблэкIэрэ зэIэпытхыу дыхуэса-
къыпэу лIэщIыгъуэрэ ныкъуэм щIигъуауэ 
 зетхьэ унэлъащIэ хьэпшып зыбжанэ къыздра-
хауэ щыта хэгъэгум къедгъэгъэзэжыну. Къэ-
бэрдейм къыщыхутэн ипэкIэ, а хьэпшыпхэр 
щащIауэ щыта щIыпIэм къэтхьыжыныр, ди 
лъэпкъым и лъапсэр къыздежьа щIыналъэм 
щыIэ музейм пщIэ хуэтщIу ахэр щIэтлъхьэныр 
ди гуращэу щыжытIэм, Аргун Олег къыдди-
Iыгъащ, «Ар сыту фIы хъунт! ДыщыгуфIы-
кIыну къудейщ апхуэдэ Iуэху дахэм!» - жиIащ.

НэхъыжьыфIым и псалъэхэм дытрагъэ-
гушхуэри, нобэ къуэш хэгъэгум, Щокъарэхэ ди 
лъэпкъым и лъапсэр къыщежьа Хьэгъунды-
къуей къэтхьэсащ пщIэ зыхуэтщI, ди лъэп-
къымкIэ тхыдэ мыхьэнэшхуэ зиIэ хьэп шып-
хэр.

Телъыджащэщ ди нэгу къыщIэувар: ди 
 къуэш шэрджэсхэми, дэ дыкъыздикIа Къэ-
бэрдей-Балъкъэрми, уеблэмэ, дуней хъурей-
ми мыпхуэдэ музей щыбгъуэтынкъым пасэ -
рей адыгэм къыщIэна хьэпшыпхэмкIэ гъэн-
щIауэ, зэхуэщIауэ, адыгэ лIакъуэхэм я тхыдэр 
хъумэным тегъэчынауэ хуэлажьэу. Абы гу-
гъэшхуэ къытхилъхьащ нобэр къыздэсам 
 Щокъарэхэ щытхъума лъэпкъ хьэпшыпхэр 
зэрымыкIуэдынумкIэ… Тхьэр арэзы къыф-
хухъу!

Нобэ ди Iэрылъхьэр мащIэми, дяпэкIэ, ди 
лъэужьым лъэпкъ куэд къызэрырикIуэнур си 
фIэщ мэхъу. АтIэ, мы пасэрей жылэжьым 
ныдэкIауи, хэгъэгум щыщ адыгэ къуажэхэм 
ящыщуи Къэбэрдей-Балъкъэрым унагъуэ, 
лъэпкъ куэд щопсэу. Псалъэм папщIэ, Беты-
гъуэнхэ, Мэкъуауэхэ, Лыхьхэ...

Каменномост къуажэм и зы район цIыкIум 
«хьэгъундыкъуей хьэблэ» фIэщыгъэ яIэщ, 
мыбыкIэ никIахэр дызэрыIыгъыу дызэдопсэу. 
ГъэщIэгъуэнкъэ ар: дядэжьхэм, мы хэгъэгум 
никIахэм здыдэса къуажэм и цIэр ягъэкIуэ-
дакъым, хьэблэм фIащыжащ, абыкIи я 
 лъапсэм и къежьапIэр яхъумащ... Мис, ап-
хуэдэурэ зытхъумэжурэ дыкъокIуэкIри, нобэ 
ди жылэжьым ди къакIуэр тхьэм фIы ищI, ди 
зэкIэлъыкIуэныгъэри кIыхь ухъу! - жиIащ хьэ-
щIэхэм ящыщ Щокъарэ Руслан.

Гупым фIыщIэ ин къыхуащIащ музейм и 
къызэгъэпэщакIуэхэм, абы кIэлъыплъхэм, 
къы хагъэщащ къэкIуэху къэс гуфIэгъуэкIэ 
къызэрырагъэблагъэр.

- Ди лъэпкъым Кавказ зауэм къыхуихьа 
насыпыншагъэ иныр тщызымыгъэгъупщэщ 

адыгэ хэкум япэ дыдэ щагъэува мы мывэ 
сыныр. Ар здэщытыр нобэ фыкъыздекIуэлIа, 
фядэжьхэр здыдэкIа къуажэжьращи, ар уа-
сэншэщ. Фи къакIуэр мы къуажэм, мы 
щIыпIэм ивопхри, ар адыгэ лъэпкъым и 
зыужьыныгъэм щхьэпэн нэщэнэфIу Тхьэм 
къыщIигъэкI!

ЗэрумыгъэщIэгъуэн щыIэкъым: зэбградзу, 
хамэ къэрал, щIыналъэ щхьэхуэхэм ихуахэм 
нобэ я лъэпкъ къуэпсхэр къатIэщIыж, къа-
гъуэтыж, зэпащIэж. Дуней псом щикъухьа 
 хъуа ди лъэпкъым Тхьэм Iуэтэжыгъуэ дигъэ-
гъуэтыж, лъэпкъ жыгыр зэфIигъэувэжыфа -
уэ, дызэгурыIуэу, дызэрылъагъуу ди хэкужьым 
дыщызэхуэсыжауэ тхьэм дигъэлъагъу! - за-
хуигъэзащ хьэщIэхэм къуажэ Хасэм и тхьэ-
мадэ Аслъэныкъуэ Рэмэзан.

- Тхьэм фигъэпсэу, ди къуэшхэ! Къыдэв-
гъэза дзыхьыр узыфIэмыкIыжыну инщ икIи 
фыкъызэрытщыгугъыу дыкъыщIэкIыжынщ! 
Хьэпшыпхэм пщIэшхуэ яхуэтщIу зетхьэнущ, 
дгъэлъэгъуэнущ, щIэблэм ядгъэцIыхунущ 
ахэр къыздикIамрэ къакIуа тхыдэ гъуэгуа-
нэмрэ. Хуабжьу тыгъэфIщ мы хьэпшыпхэр ди 
къуажэм дежкIи, ди лъэпкъ музеймкIи, - 
 къыхигъэщащ музейр зи нэIэм щIэт, и хъу-
макIуэ гумызагъэ Хутэ Аслъэн.

- ЛIэщыгуъэрэ ныкъуэм щIигъукIэ узэ Iэ-
бэкIыжмэ, Къэбэрдей щIыналъэм ирахьауэ 
щыта хьэпшыпхэр зэрымыкIуэдам къегъэ-
лъагъуэ лъэпкъыр къызэрызэтенар, зэрызи-
хъумэжар. Апхуэдэ фи щыIэкIэ-псэукIэм, фи 
Iуэху бгъэдыхьэкIэм пщIэшхуэ хуэщIыпхъэщ, - 
жиIащ музейр зи нэIэм щIэтхэм ящыщ Иуан 
Норий.

Иджыри зы Iуэхум гу лъытапхъэщ. Илъэс 
зыбжанэкIэ узэIэбэкIыжмэ, Хьэгъундыкъуей 
къуажэм и кхъэхэм ящыщ зым дагъэувауэ 
щытащ Щокъарэхэ я сын. Мы лъэпкъым 
къыщIэхъуа щIэблэхэм яхэлъ хэкупсагъэр 
къэзыгъэлъагъуэщ КъБР-м къикIыурэ а сы-
ным деж лъэпкъым щыщхэр къызэрыкIуэр, я 
щхьэр зэрыхуагъэщхъыр.

КъищынэмыщIауэ, 2008 гъэм Щокъарэхэ я 
лъэпкъым и зэхуэс Къэбэрдей-Балъкъэрым 
щызэхашэри, ди хэгъэгум щыщ я унагъуэ -
хэри а зэхыхьэм хэтауэ щытащ. Абы иужь, 
илъэсипщI дэкIыжауэ, къэхутэныгъэ лэжьы-
гъэшхуэ къызэранэкIри, лъэпкъым и тхылъ 
купщIафIэ дунейм къытехьащ. Иджы а тхы-
лъым и етIуанэ Iыхьэр ягъэхьэзыр. Абдежым 
къыщызэщIаубыдэнущ дуней псом Щокъа -  
рэ унагъуэцIэр зезыхьэу щыпсэууэ хъуар.

Абыхэми къыщымынэу, щIэбли 10-кIэ (!) 
зэIэбэкIыжри, лъэпкъ жыгыр зэфIагъэувэ -
жын ялъэкIащ. Ар зыхузэфIэкIа гъуэтыгъуа-
фIэкъым. Мис апхуэдэ щIэблэфI къащIэ-
хъуащ Хьэгъундыкъуей жылэжьым дэкIа 
 Щауейрэ БэтIурэ.

Щокъарэхэ я лъэпкъым щыщ нэхъыжьхэми 
фIыщIэшхуэ хуащIащ я къуэшхэм. Я зэ кIэ-
лъыкIуэр, зэпыщIэныгъэр зэпымычыну ехъуэ-
хъуащ.

- Щауей - къуитху, БатIу - къуих яIэу Къэ-
бэрдей щIыналъэм нихьэжати, абыхэм къа-
текIыжа къудамэ 11 нобэ абдеж дыщопсэу. 
 Къудамэ къэс нэхъыжь пашэ диIэжщ. Абыхэм 
иджыри зы нэхъыжь къащхьэщытыжщ. Абы     
и дежщ лъэпкъым и ныпыр здыщытхъумэр.

Нобэ Щокъарэхэ я тхыдэр зэуэ щызэхуэхьэ-
са хъуащ ди тхылъым. Ари тыгъэ худощI 
 музейм. КъБР-м щыпсэу, «Щокъарэ» уна-
гъуэцIэр зезыхьэу зы цIыху къэнакъым мы 
тхылъым имыхуауэ. Абы папщIэ архивхэм 
дыщылэжьащ, дэфтэр куэд щIэтщыкIащ, 
тхузэфIэкIар зэхуэтхьэсыжащ. 

Къэбэрдей-Балъкъэр къэрал университе-
тым и щIэныгъэрылажьэ Къармэ Руслан и 
дэIэпыкъуныгъэшхуэ хэлъу къыдэдгъэкIы-
жащ. ИкIи, Щокъарэхэ я унагъуэ къэс илъыну 
яIэрыдгъэхьащ. Ауэ, абыкIэ ди лъэпкъ тхы -   
дэр джыныр, зэфIэгъэувэжыныр зэфIэкIыр-
къым. Куэд къэнащ гулъытэншэу. Абы къы-
хэкIкIэ, тхылъым и етIуанэ Iыхьэм ди щIалэ-
гъуалэр гуащIафIэу, жыджэру йолэжь. АтIэ, 
нобэ ди лъэпкъэгъухэр щопсэу хамэ къэрал-
хэми: Болгарием, Щамым (Сирием), Тыр-
кум... Абыхэми, Къэрэшей-Шэрджэсым щып-
сэухэми дызэрыхуейуэ далъэIэсыфакъыми, 
иджы ахэр къызэщIэдубыдэнущ, - щIагъужащ 
хьэщIэхэм.

КъыщIэкIуа Iуэху дахэр, я пщэрылъыр екIуу 
ягъэзэщIа нэужь, хьэщIэхэм нэгузыужь про-
граммэ гъэщIэгъуэн хузэхашащ. ЖыпIэну-
рамэ, Хьэгъундыкъуей щыщ Щокъарэхи, хьэ-
щIэхэри, лъэпкъ Iуэхум телажьэхэри а ма-
хуэм куэд дыдэрэ гупсэхуу зэпсалъэу зэб-
гъэдэсащ. Иужьым, Щокъарэ Мухьэдин и 
пщIантIэм деж адыгэ Iэнэ къыщигъэуври, 
Къэбэрдей-Балъкъэрым къикIа къуэшхэр 
ягъэхьэщIащ.

ЩОХЪУЖЬ Люсанэ.

Бланэ  щалъху  йокIуэлIэж

Лъэпкъ  Iуэху

спортым республикэм зыкъыщеужьыж

Лым и

